
			A todos os meus.

		


		
			O título esloveno deste libro que traducimos como Mouros fóra! era Čefuri raus! Velaquí unhas explicacións sobre o concepto de čefur achegadas polo autor na edición orixinal da obra.

			Quen é čefur? Čefur é calquera persoa que vive nalgún dos territorios da antiga Iugoslavia sen pertencer á maioría nacional dese territorio. No caso esloveno, son as persoas que proceden das rexións que están ó sur e ó leste do río Kolpa. Entre os čefur contamos tamén os seus descendentes. Atendendo á súa fisionomía, diferéncianse da maioría da poboación pola fronte baixa, as cellas mestas e unidas, marcados pómulos e mandíbula grande. As súas características persoais son: préstalles a vida relaxada, blasfemar, beber alcohol, o sexo feble, o fútbol. Visten de xeito kitsch e con xoias de ouro. Son amantes das artes marciais, e tamén moi agresivos, sen motivo aparente. O seu período de aclimatación é, nos máis dos casos, moi lento.

			Fragmento do relato «Čefur», de Robert Pešut, «Magnifico»

			čefur -ja m. «Orixinario das repúblicas meridionais da antiga Iugoslavia» (s. XX), tamén escrito čifur, čufur, čefurka, čifurka, čufurka, čefurski, čifurski, čufurski, todos de uso pexorativo. Posiblemente do croata, serbio čifut, čivut, ‘xudeu’, termo de carácter despectivo para se referir ós membros dese pobo. A forma eslovena con terminación en -ur en lugar do orixinal -ut segue o modelo de nemčur [‘alemán’] e acrecenta o seu valor pexorativo.

			MARKO SNOJ, Dicionario etimolóxico esloveno

			Čefurji raus!

			Graffiti nunha rúa de Liubliana.

		


		
			Por que non son de ningún equipo de fútbol

			Non son de ningún equipo de fútbol. E moito me fode o tema. Se vivise en Belgrado sería do Estrela Vermella a morte. Un delia do berce á tumba! Se vivise en Saraievo sería un maniak do Željezničar. Daríame de hostias con todo quisque. Pero se xogas para o Slovan, como xogo eu, non podes ser do Olimpija de Liubliana. E iso que ser do Slovan é ser un mediocre. É unha trapallada de club. Debería ser dos Red Tiger? Si, home si. Os futbolistas do Slovan xogan en terceira. O estadio ten mil asentos. O Olimpija é o club dos fillos de papá e mamá. Aí só xogan os maricóns do centro da cidade. Por iso eu non son do Olimpija. Non sería dos Green Dragon1 nin por todo o diñeiro do mundo. Non sei por que. Non é xusto, hostia. Igual o problema é que son mouro. Pero precisamente por iso, por ser eu mouro, teño que ser dalgún equipo de fútbol. Lévoo no sangue. Ser dun equipo de fútbol, dá igual cal, polo que torcer de todo corazón.

			Creo que ós meus compañeiros de clase eslovenos tanto lles ten o tema de ter ou non ter equipo. Dálles polo cu. Pero a min o tema cómeme tanto por dentro que lle daría de hostias a alguén. Esa puta tradición aquí non existe. Se naces en Barcelona, os teus vellos mércanche a camiseta de Ronaldinho, fante socio, os domingos lévante ó Nou Camp a ver o derbi contra o Madrid e pasas a vida indo ó fútbol. Ó casares, vas coa muller, e logo cos fillos, e logo cos netos. E o Barça é sagrado. Se alguén di non sei o que do Madrid ou de Cristiano Ronaldo, carpanta que leva. Sen preguntar. Tunda. E se vas á clase coa camiseta de Eto’o es o puto amo. Se levas a de Raúl, volves quente para a casa. Non é coma en Eslovenia, que se vas á clase coa camiseta de Cimerotič te toman por un auténtico paifoco. E se vas polo centro de Liubliana coa camiseta do Maribor nin te insultan.

			O meu pai, Radovan Đorđević, é seareiro do Estrela Vermella. Eu tamén o era de cativo, e vía as fitas de vídeo de Radovan de cando foran campións do mundo. Stojanović, Radinović, Najdovski, Šabanađović, Belodedić, Jugović, Prosinečki, Savičević, Binić, Mihajlović, Pančev. Vinos contra o Milan, cando gañaban un cero e suspenderon o partido pola brétema, e logo repetírono e pasaron nos penaltis. Vinos contra o Colonia, cando se lesionou Stojanović e na segunda metade lle meteron tres goles ó porteiro suplente, Milojević. Pero arrasaron con todo e foron campións de Europa.

			A miña nai, Ranka, contoume que o noso piso era un auténtico feirón, cheo de xente até a bandeira. Os colegas do meu pai, mouros vellos, torcían todos polo Estrela Vermella, vían o partido calados, facendo comentarios técnicos, para de súpeto soltar un «Veña, pásalla! Nooon! A cona que te botou, chupón do carallo! Sácateme de aí, raio papahostias! Será merdeiro?». E acto seguido, todos calmados até a próxima ocasión de gol do Estrela Vermella. Pero o do meu pai é diferente, porque é de Bosnia, serbio. É do Estrela Vermella dende que naceu, e ía ver os partidos a Belgrado e a Saraievo. Eu, porén, non podo ser un delia. Non sei por que. É complicado de carallo. Torzo polo Estrela Vermella, pero dicir que é o meu equipo xa é outro cantar. Iso é para os de Belgrado. Se es como hai que ser, apoias o equipo da túa cidade. Pero Liubliana é un sitio raro.

			Igual é porque son mouro. Se fose esloveno quedaría na casa e apoiaría o Olimpija. Seguramente tamén iría ver o hóckey sobre xeo. O meu pai, Janez2, sentado ó meu carón, contaríame tranquilamente como o Olimpija gañou nos anos setenta o campionato federal de baloncesto e como nos oitenta, en fútbol, empatou cero a cero contra o Estrela Vermella, que era campión do mundo, e logo xogou contra o Milan, no que resultou ser o derradeiro partido de Marco van Basten e perdeu só 3-0. Velaí. Se torciches por un club que foi campión do mundo non o podes despois mudar por outro e flipar cun empate, derrotas honrosas, fases previas da Liga de Campións, a copa de Eslovenia ou a malleira que lle deches ó FC Ninguén de Ningures. As cousas non son así. Porque eu animei o Olimpija de baloncesto na Final Four de Roma cando eliminaran o Panathinaikos de Dominique Wilkins e a Kinder de Pedrag Danilović. Pero cando logo van e perden contra o Krk e o Laško xa me desempalmei de todo. Aquí non existe esa tradición innata, que é o meu lado mouro. Ou es o mellor do mundo ou andas a botar piche nunha fochanca, que diría Radovan.

			Os meus colegas torcen todos polo Estrela Vermella. O Dejan apóiao. E o Aco tamén. Pero, claro, os vellos deles son de Serbia. Serbios. Os bosnios vemos todo iso doutro xeito. A Radovan moito o foden eses chétniks3, nacionalistas serbios coma Arkan; a súa muller, a cantante Ceca; Gurović, o xogador de baloncesto, coa tatuaxe do líder chétnik Draža Mihajlović; ou o feito de que o Estrela Vermella teña agora que xogar a previa da Liga de Campións coma o Olimpija de Liubliana. Unha puta merda todo. O Dejan vai coa bufanda branca e vermella e flipa por un partido contra finlandeses, húngaros, estonianos e outros chaíñas polo estilo. O Aco só flipa cando se xoga contra os croatas, e eu só contra os alemáns.

			Isto foi o que me explicou un colega do meu pai, que pasou do Dinamo de Zagreb ó Estrela Vermella, e falaba da diferenza entre un e outro equipo. Como en Zagreb, antes dun sorteo da Liga de Campións, dicían: «Rapaces, imos ver se hai sorte e non nos toca contra os alemáns na primeira rolda. Así pasariamos á segunda rolda. Se non nos toca contra os alemáns». Pero, namentres, no Estrela Vermella a historia era outra: «Que nos toquen os alemáns, para darlles ben polo cu, coma no 45, a eles e á nai que os pariu! Media ducia! Ímoslles meter polo menos cinco goles!».

			Ó final os alemáns dábanlles unha malleira a uns e a outros, pero tes máis posibilidades de gañar se lle botas collóns e vas ferro a fondo. Iso é o que me flipa. Danme polo cu os partidos nos que vas xogar coa calculadora para perder pola mínima. Iso nin é mentalidade nin hostias. Por iso Aco, Dejan e eu, e incluso Adi, vamos a morte coa selección de Iugoslavia. Temos o noso Deus, que é Dejan Bodiroga. En baloncesto todos apoiamos o mesmo equipo. De voleibol, wáter-polo e conachadas así paso. Fútbol e baloncesto. Igual tamén balonmán. O resto é broza.

			O barrio de Fužine debería ter un equipo de fútbol de seu. Sería a hostia. Somos vinte mil persoas. Trinta mil, contando os sen papeis. Á parte os drogadictos. FC Fužine. Ese é o punto. Ou torces por un equipo grande, que loita polos títulos, ou por un pequeno, de barrio, que perde todos os encontros, e é unha risa cando xuntas cen persoas en cada partido, que logo se maman e deixan a alguén derreado. Liubliana é unha cousa entre cidade e aldea, e os seus equipos de fútbol son entre bos e patéticos. O FC Fužine sería a solución. Moito me fliparía. Fužine é a hostia!

			Durante un tempo parecía que se ía fundar un club. Os vellos montaban todos os domingos unhas portarías no campo de deportes e xogaban. Por alí estaban os xubilados botando partidas de xadrez, había quen traía medio carro de cervexas, e as bancadas estaban cheas de rapaces e mouros vellos, coa escusa de que non podían xogar porque tiñan líquido no xeonllo e outras conachadas polo estilo. E, sobre todo, non se vía ningunha muller nin se oía nadiña de esloveno. Só ó carteiro, Matej, que tamén xogaba, e a quen lle chamaban «esloveno» porque era o único que non era mouro. Por ese mesmo motivo, ó noso veciño Vlado alcumábano «Tuđman», coma o presidente de Croacia, só porque era de Slavonski Brod. Tanto tiña que non fose croata. A Smajlagić alcumábano «Janša», coma o primeiro ministro esloveno, porque nunha ocasión, antes de que Janez Janša se metese na política, el manifestárase para que o sacasen do caldeiro. E así xogaban. Era a hostia. Nós iamos velos xogar e escarallabámonos cos piques dos vellos. O mellor era oír os que aprenderan un pouco de esloveno, esqueceran outro pouco de mouro e falaban unha mestura das dúas cousas, a coñecida como fala de Fužine. E soltaban frases como «Pásame la pilota arrentes del chan. Ai, que escordé el tornecelo! Tengo el lombo estragado». E isto coroado cos comentarios nazis e racistas que saían, mesturados con gargalladas, dese fato de porteiros, fontaneiros, condutores de autobús, albaneis e demais oficios típicos dos mouros de Fužine, e que estaban cheos de connotacións sociopolíticas relativas ó antigo espazo común: «Dispara, esloveno do carallo! Nai que pariu a Milka Planinc!», «Non me fodas… puto ustaša dos collóns!»4, «Os bosnios sodes parvos ou cegos? Estou só diante do porteiro e non me ves!».

			Pero foi todo ó carallo. Xa nin os inválidos eses xogan ó xadrez. O FC Fužine non é unha opción. O FC Olimpija desapareceu tamén. É todo un baldío. Alguén imaxina que desaparecese o Barça? Ou o Bayern? Ou o Liverpool? A xente sairía á rúa, habería manifestacións. Prenderíanlle lume ó Parlamento. Colgarían dos collóns os responsables da desfeita. Aquí non. Desaparece o maior club de fútbol do país e non pasa nada. Se pechasen a filharmónica, todos os artistas empezarían a dicir que se a cultura e as tradicións e demais lerias. Pero vai tomar polo saco o equipo contra o que xogou o seu derradeiro partido Marco van Basten e tanto ten. Son só deportistas. Descerebrados, incultos, vulgares. Ademais, só os mouros xogan ó fútbol. Teñen as pernas curtas e tortas. É a puta mentalidade que teñen. Non hai respecto ningún. Como pode un entusiasmarse con algo que os demais desprezan? E despois que se a integración. Que se é un proceso lento. Chegan traballadores da ex-Iugoslavia e esperas que flipen coa poesía de Prešeren e as obras de Cankar5. Vaiche boa. Coma se na terra deles flipasen cos seus poetas. Eu prefiro flipar cun equipo de fútbol. Pero non podo. Non podo. E claro, a parte eslovena da miña identidade cambalea. E a moura tamén. Como me vou integrar e converter en esloveno se non teño equipo de fútbol que animar? Non podo. E moito me fode.

			

			
				
					1  Os delia (delija) e os maniak (manijak) son os seareiros do Estrela Vermella e do Željezničar respectivamente. Do mesmo xeito, os Red Tiger son os seareiros do Slovan e os Green Dragon, os do Olimpija.

				

				
					2   Nome estereotípico dos eslovenos.

				

				
					3  Membros dunha organización guerrilleira nacionalista e monárquica serbia, que operou durante a Segunda Guerra Mundial.

				

				
					4  Milka Planinc foi unha política croata que ocupou o cargo de primeira ministra de Iugoslavia entre 1982 e 1986. A Ustaša foi unha organización fascista croata que existiu entre 1929 e 1945. O termo úsase como insulto contra os croatas.

				

				
					5  France Prešeren (1800-1849) foi un poeta romántico esloveno, considerado o poeta nacional. Ivan Cankar (1876-1918) foi un poeta, dramaturgo e ensaísta.

				

			

		


		
			Por que ó acabar a final nos enganchamos 

			Non hai ferrete no mundo que se compare con encestar mentres soa a bucina. Igual un ferrete con Angelina Jolie. Pero seguro que Brad Pitt non se lembra de todos os ferretes que botou con Angelina, mentres que Michael Jordan abofé que se lembra de todas as canastras que meteu nunha final da NBA mentres soaba a bucina. Iso é un feito, carallo. Dígovos a todos os que algunha vez fodestes, aínda que fose o cu gordo de J. Lo, que cando encestei contra o Olimpija de Liubliana no último segundo da final do campionato nacional, nese momento eu era o amo do universo. O puto amo. Non o cambiaría nin por un trío con Severina e Ceca6. Vale, con elas dúas igual si, pero con ninguén máis. Veña, ho! Encestar mentres soa a bucina é mellor ca botar un ferrete e non hai volta de folla!

			Pero na miña vida me puxen máis nervioso. Foi incridíbile, como di o meu veciño Senad. Estiven todo o partido nerviosísimo, porque moito me tocan os collóns eses relambidos do Olimpija. Dáme gana de botar a pota con só velos. En cada partido estrean unhas Air Jordan, os pais están sentados ó lado do adestrador, métenlle pases de esquí no peto, e están no consello de administración das empresas que patrocinan o equipo. Con isto non digo que o Slovan sexa un club da hostia. Pero non somos a merda que é o Olimpija. Porque é unha puta merda. En lugar de adestrador teñen no banco un porco cebado, inflado coma un globo. E ti xogas contra eles, estás nervioso, súanche as mans, tremes e o árbitro pita ó seu favor. Dáche gana de empezar a repartir hostias a todo ese fato de ladróns, nai que os pariu.

			E logo está o chambón do noso adestrador, cunha vociña que é imposible oír no pavillón cheo, e só lle ves a cara de aldeán que ten, sempre inchada. Ti sabes perfectamente por que berra tanto, pero de boa gana o mandarías a tomar polo cu, porque non ten nin idea e só di parvadas. Radovan tamén vén ver o partido e non deixa de facer comentarios dende as bancadas sen ter nin idea de baloncesto, porque el xogaba ó fútbol. Pero el pensa que sabe de todo, e óioo berrar durante o partido: «Marko! Markooooo! Pide a pelota! Ábrete! Por que te agochas? Non ves que está cuberto?» e paifocadas polo estilo. E logo oes a todos os seareiros do Olimpija, que están a cen: «Non pode! Vai fallar! Merdeiro!», e soltan calquera paifocada tipicamente eslovena: «Primož, non deixes que te engane cun cambio de dirección!». Cambiáballes eu a dirección dos collóns dunha boa patada! E logo recibes a pelota, corres á canastra e lánzala… ó quinto carallo.

			E a pelota entra na canastra. Nin eu sei como, e non entendo nada, pero gañar, gañamos. E punto, hostia! Miras a cara desorientada do miñaxoia de Primož, que te tiña que bloquear e ó que lle fixeches un fillo, e bérraslle na orella, móstraslle o dedo medio e baixarías o pantalón para ensinarlla e dicirlle que cha agarre. Somos os máis fortes, os máis fortes! Vas superando os nervios, a adrenalina empézate a asolagar e convérteste nun animal, ou nun animalo, como diría Senad. Soltas un urro e arremetes con toda a forza contra calquera cousa que teñas á man, e se tes sorte non é un muro de cemento, porque te esnafrarías. Empezas a correr pola pista, berrando de tal xeito que che arden as cordas vocais. Somos os máis fortes, os máis fortes! Abrazádesvos todos, abrazas os teus compañeiros de equipo, que están completamente exhaustos, báteslles nos ombreiros con toda a forza, chocas contra eles e dáslles empurróns, tíraste polo chan, érgueste e ceibas esta enerxía tola que te leva por todo o pavillón. Somos os máis fortes, os máis fortes!

			É o cántico dos seareiros do Estrela Vermella, que todos os do equipo empezamos a repetir despois dun partido no pavillón Pionir de Belgrado. Un seareiro saltara á pista ó rematar o encontro, no que o Estrela Vermella perdera, para encararse co mellor xogador do equipo italiano, un negrallo, mentres o resto dos seareiros berraban: «Somos os máis fortes, os máis fortes. Somos xitanos, xitanos!». Ese primitivismo mouro, vulgar, repulsivo, enfermizo, ese morboso narcisismo balcánico sempre che parece a hostia cando cae sobre ti dun modo tan animal ou cando estás borracho coma unha cuba. Está na nosa xenética, polo menos na dos mouros. Por iso é que berras: «Somos os máis fortes, os máis fortes! Somos xitanos, xitanos!». E únenseche todos os compañeiros no vestiario, incluso os eslovenos, zoupándose coas toallas molladas nos cus espidos, saltando, facendo carantoñas, e cando pasaron ó noso lado eses pailáns branquiverdes, berreille a algún no fociño: «Somos os máis fortes, os máis fortes. Somos xitanos, xitanos!». O tipo deume un empuxonciño e entón empezaron a voar hostias. E foi a mellor liorta que tivemos na vida! Nai que os pariu… Que malleira lles demos, meu!

			

			
				
					6  Son dúas atractivas cantantes, croata e serbia, respectivamente.

				

			

		


		
			Por que por culpa de Radovan acabamos a celebración nunha leiteira

			Os policías viñeran por causa de Radovan. Estou seguro. El xa estaba mamado cando eu aínda estaba na casa, e ademais estaban connosco Rile e Krstić. Coido que escoitaban a todo volume a Miroslav Ilić ou a Šaban Šaulić7 ou algún outro deses vellos dos que Radovan ten as casetes orixinais e que pon cada vez que está bébedo. Cantaban a berros: «Ven e envellezamos xuntos!». Brindabamos, eu cun zume de bagas de sabugueiro e eles cunha augardente brava que non sei cando trouxera de Bosnia e gardaba para as ocasións especiais. Aínda que para el é unha ocasión especial cada vez que se mama. Non o fai moi a miúdo, pero cando se mama arma un bo balbordo.

			Aínda o podo ver, avanzando polo corredor, cambaleando, para falar cos policías. Levou consigo o trofeo e explicoulles que o gañara o seu fillo Marko, e que se estaban a celebralo un pouco era porque o seu fillo Marko encestara no derradeiro segundo e gañara o trofeo por ser o máximo anotador do torneo. Logo seguramente lles prometeu que xa apagaba a música e se ía deitar, de modo que os policías se foron, pero o que fixo foi dicirlles que subisen o volume e ir golpear a porta da gorda Maršič, berrando que quen lle mandaba chamar a policía, que lle ía botar un ferrete por cada quilo que tiña de máis e que non era culpa súa que tivese un fillo drogadicto. En realidade Pero non é drogadicto, só fuma haxix, pero que saberá Radovan, que pensa que todo consumo de droga é intravenoso. Para el todo é a mesma merda. Se por el fose metíaos a todos no caldeiro a picar pedra un ou dous anos.

			Os policías oírono xa no momento, pero non ían dar a volta. Só o advertiron. Están obrigados por lei. Pero segundo saían do portal, bateron connosco. Ai, Radovan, como nos foderon pola túa culpa!

			Nós tamén nos chuzaramos cunha augardente que Dejan lle ripara ó pai. O vello Mirtić non se decataría porque ten botellas dabondo, e tanto lle dá o tipo de alpiste que bebe. Iamos coma preas. A algún dos catro, a Dejan, Aco, Adi ou a min, ocorréusenos a xenial idea de cantarlle «We are the champions» a todo o bloque. E de chamar en todos os porteiros automáticos, os catro abrazados os uns ós outros, e empezar a berrar algo que soaba máis a unhas arcadas de vómito que a unha canción. E xusto nese momento saíron os policías que estiveran advertindo a Radovan de que tiña a música de Šaban alta de máis. Pasaron por nós e simplemente puxeron os ollos en branco, pero entón Adi, que era o que estaba máis mamado de todos, empezou a bater no porteiro automático e a berrar:

			–«Ninguén nos pode facer nada, somos máis fortes có destino»8!

			O puto Mitar Mirić fodeu toda a situación e puxo os policías de tan má hostia que antes de que acabásemos o retrouso do himno oficioso da Republika Srpska estabamos os catro na leiteira. Non sei como cheguei alí, só sei que tiña a Adi debaixo de min e a Dejan enriba. Entón cerraron as portas e a puta leiteira arrincou, zarandeándonos alí, ás escuras.

			Para min estaba claro de que ía o conto. Un clásico. Os policías adoitaban meter na leiteira os que pillaban pescando no río Ljubljanica. Levábanos a dar unha volta e logo deixábanos no quinto carallo, no medio do bosque. Unha vez tocoulle a Adi, que logo andou vagando até que atopou outro coche de policía. Contoulles o conto de que ía a clase de baile e se perdera, e preguntoulles se o podían levar á casa. E levárono, os moi mamalóns. Aínda que non o zarandearan tanto coma a nós agora. Ó principio estaba guai, e Dejan berraba coma un paifoco:

			–Somos de Fužine, sabemos onde estamos! Non nos ides foder, que temos conpás!

			–Que dis de conpás! Compás, moinante do carallo!

			Dejan berraba, e nos riamos a cachón mentres Adi seguía coa canción de Mitar Mirić:

			–«Só nos poden odiar os que non nos aman»!

			–Tira para Belgrado, Miško!

			–Este Miško chega a Belgrado cos ollos cerrados!

			E foi aí cando rematou a carallada. Empezamos a voar dentro da leiteira, caïamos uns enriba dos outros, aqueles cabróns incluso prenderan a sirena e conducían a toda hostia, collendo as curvas coma tolos. Ningún de nós dicía nada. Só se oían os golpes que levabamos e os saloucos, chocabamos uns cos outros, e eu non sabía se usar os brazos para manter o equilibrio ou para protexer a cabeza. Optei por unha cousa intermedia, até que de súpeto nunha curva saín voando e batín coa cabeza contra a parede, caín no chan e rodei dun lado ó outro. A cabeza dábame voltas, e os outros tres caíanme enriba un tras outro. Cubrín a cabeza coas mans, á espera de que rematase aquela tolemia. Pouca broma. Estaba cagado de medo, e pensei que nos chegara a hora. A leiteira non paraba, e alí estabamos todos no chan, agarrándonos os uns ós outros. Entón o cabrón do condutor freou en seco e todos batemos coa cabeza contra a parede. A leiteira parou. Abriron entón as portas, alguén tirou de min pola perna e caín ó chan. Na lama. Caeume encima Aco. A leiteira arrincou. Quedei tendido no chan, e pouco a pouco Aco desenredouse de min. Oín vomitar a Adi. Dejan estaba a chorar, coido. Achabámonos no medio dalgún bosque. No quinto carallo. Chovía. Quedamos tendidos na lama polo menos durante cinco minutos, sen nos mover.

			Estivemos un mundo de tempo ás voltas por aquel puto bosque. Nai que os pariu, chímpante alí e logo záfate como poidas! Adi volveu vomitar. Dejan tampouco estaba ben. Estabamos alí parados porque non sabiamos que dirección coller. Discutimos un chisco os uns cos outros, e Aco sentou no chan e dixo que el non ía a ningures. Ó carallo todo! Dejan bisboulle algo, e Aco agarrouno para lle soltar unha hostia. Entón botou a andar polo bosque. Seguímolo. Coido que na vida estiven de tan má hostia. Podería matar a alguén. Cabróns fillos de puta! Maricóns! Dejan e Adi falaban entre si.

			–Creo que estamos en Šiška.

			–Como imos estar en Šiška? Šiška queda por Dravlje!

			–Igual é Črnuče.

			–Ti na vida estiveches en Črnuče.

			–Onde estamos, logo?

			–Eu que sei? Se cadra en Šmarna Gora.

			–Como vai ser Šmarna Gora, ignorante do carallo! Šmarna Gora é unha montaña, non un bosque!

			Sentíame mareado. Mareadísimo. Varríaseme a vista. Tremía, tiña gana de chorar e unha sensación rara nos dentes. Mordía con toda a forza. Apertaba os puños e cravaba as unllas na pel. Se nese momento me poñen diante un policía, mátoo. Xúrovolo. Estaba ido. Totalmente ido. Para me levaren ó frenopático. Todo o medo que pasara dando tombos naquela merdenta leiteira afectárame tanto que pensei que ía morrer dun ataque ó corazón.

			–A min paréceme que estamos en Golovec. Pero polo outro lado.

			–Polo outro lado de Golovec está a autoestrada.

			–Pois chama un taxi, meu!

			–E que lle vas dicir? Que veña ó outro lado de Golovec, ó pe de Šmarna Gora, en Črnuče?

			–Tes ti unha idea mellor, logo?

			Cando vin aquel refuxio de cazadores ou o carallo que fose aquel vello cabanón de madeira, rebentei. Empecei a guindar todo o que tiña á man. Pedras, terra, ramallos, todo canto había. Púxenme a darlle patadas á porta con toda a miña forza.

			–Fillos de puta! Nai que os pariu! Que lles fixemos nós a eses montes de merda? Que lles fixemos nós?

			Os demais uníronseme. Rompemos todas as xanelas, arrincamos a porta, arrasamos completamente o valo. Fóra!

			

			
				
					7  Dous célebres cantantes serbios de pop-folk.

				

				
					8  Retrouso dunha famosa canción do cantante serbio Mitar Mirić.

				

			

		


		
			Por que os domingos non me ergo da cama

			De todas as cousas, aquela que me resulta máis penosa é oír rifar a Radovan e a Ranka os domingos pola mañá. É o único día que están os dous na casa pola mañá e poden tomar café tranquilamente e ver a repetición da telenovela mexicana en paz, pero non, por suposto póñense os dous a rifar por calquera estupidez. Falan en voz baixa para non espertarme, e logo só oio algunhas palabras cando Radovan non pode conterse e empeza a ouvear.

			–Xa podo estar a morrer, que hai que facelo todo como che praza a ti. Teño ou non teño razón? Recoñéceo! Recoñéceo, hostia, nai que te pariu!

			E entón outra voz polo baixo mentres espero a que volvan os berros.

			–Seguro que si, ho! Pero ti estasme a escoitar?

			Radovan arrastra o final das súas frases porque Ranka xa está contraatacando cunha das súas. Ranka non cede. Vai ó seu. Espera con calma a que Radovan solte o que teña que soltar e logo continúa. Con ela non hai xeito. Radovan xa está rodeado e non sei por que berra e ouvea, porque non ten opción ningunha de gañar.

